Коми Республикаса Юралысьöс вежысь Константин Ромаданов тшöктіс каръяслӧн да районъяслӧн администрацияса юрнуöдысьяслы лöсьöдны энергия видзтан да оланін да коммунальнöй услугаясысь уджйöз бырöдан муниципальнöй уджтасъяс
Татшöм тшöктöм вӧлі сетӧма Ухтаын 2012-2013 воясса арся-тöвся кад кежлö дасьтысьöм кузя штабса выезднöй заседание вылын. Заседание дырйи кывзісны Ухтаын, Сосногорскын, Вуктылын, Емдін да Мылдін районъясын дасьтысьöм йылысь отчётъяс.
Коми Республикаса архитектура, стрöитчöм да коммунальнöй овмöс министерстволöн юöртöм серти республикаын 474 котельнöйяс пиысь дасьöсь 128 (27%). 16 муниципальнöй юкöнъясын  шоныдöн могмöдан  объектъяс вылын лӧсьӧдöма 45 сутки вылӧ из шом запас. Сыктывкарын, Сосногорскын, Сыктывдін да Кöрткерöс районъясын тайö уджыс мунö водзö. Дасьтöны оланін фонд (öнія кадö дасьöсь 28% вылö), дзоньталöны, весалöны да видлалöны шоныд сетан (51%) да ва нуӧдан (52%) везъяс. Вежöны шоныд сетан (24%) да ва нуӧдан (29%) везъяс.
Константин Ромаданов пасйис, мый медводз муниципальнöй власьтлы колö решитны, кыдзи бырöдны олысьяслы оланін да коммунальнöй овмöс услугаясысь уджйöз, сы вöсна мый тайӧ веськыда йитчöма шоныд сетан сезон кежлӧ колана ногӧн да ас кадӧ дасьтысьӧмкӧд. Местаясын колö ёнджыка пырӧдчыны энергия видзтан да энергоэффективносьт кыпöдан балаясӧ, та дырйи найöс колö бура стöчмöдны да систематизируйтны, тöдчöдіс республикаса Юралысьöс вежысь.

